
UUM ONLINE: Melalui Pelan Pembangunan Pendidikan Malaysia 2015 – 2025 (Pendidikan 
Tinggi), Lonjakan Pertama yang digariskan di bawah Inisiatif A1 adalah memantapkan kurikulum 
yang mana IPT hendaklah menerima guna High-Impact Educational Practices (HIEPs) yang 
menggabungkan pembelajaran berasaskan pengalaman dan penyerapan keusahawanan ke 
dalam kurikulum. 
 
Sehubungan itu, semua universiti di Malaysia termasuk Universiti Utara Malaysia (UUM) telah 
diberi mandat oleh Kementerian Pengajian Tinggi untuk melaksanakan program SULAM (secara 
bersemuka) ataupun E-SULAM (secara online) bagi memenuhi tujuan tersebut. 
 
SULAM merupakan satu inisiatif transformatif dan fleksibel yang merujuk kaedah pengajaran dan 
pembelajaran yang menggabungkan hasil pembelajaran kursus dengan khidmat komuniti yang 
melibatkan pelajar berinteraksi dengan komuniti bagi menyelesaikan permasalahan setempat 
dengan menggunakan pengetahuan dan kemahiran yang mereka pelajari di bilik kuliah. 
 
Pensyarah, Dr. Asmahany Ramely berkata, menyahut seruan itu, seramai 23 pelajar tahun akhir 
program Sarjana Muda Pengurusan Acara (BEM) kursus GHZT 4123 Contemporary Issues in 
Event Management daripada Pusat Pengajian Pengurusan Pelancongan, Hospitaliti dan Acara 
(STHEM) telah memberi khidmat secara langsung kepada 11 penganjur acara dari 10 organisasi 
berbeza.  
 
Menurutnya, program SULAM itu bukan hanya memberi manfaat kepada komuniti, malah ia juga 
memberi ruang kepada pelajar untuk meningkatkan keyakinan diri apabila berurusan dengan 
organisasi luar.  
 
“Dari program ini, pelajar dapat meningkatkan pembelajaran dengan mengaitkan teori dengan 
praktis di dunia sebenar, malah dapat mewujudkan persekitaran kerjasama antara pelajar, tenaga 
pengajar dan komuniti. 
 
“Di samping itu, program SULAM ini memberi peluang kepada agensi, syarikat korporat dan 
badan bukan kerajan (NGO) memberi sumbangan komuniti melalui tanggungjawab sosial 
korporat (CSR),” katanya. 
 
Dr. Asmahany berkata, selain sesi SULAM, pihak STHEM juga membuka ruang kepada mana-
mana jabatan dalam UUM yang ingin mendapatkan khidmat nasihat tentang penganjuran acara 
hijau.  
 
Program yang berlangsung selama 3 jam itu dimulakan dengan pengenalan kepada acara hijau, 
diikuti sesi aktiviti yang mana pelajar secara berkumpulan menjadi fasilitator membimbing 
organisasi masing-masing mengeluarkan garis panduan dan perancangan untuk menganjurkan 
acara hijau. Di akhir program, setiap organisasi dengan jayanya mengeluarkan garis panduan 
masing-masing. 
 
Selain sama-sama meminimakan kesan acara kepada alam sekitar, penganjur yang patuh 
kepada garis panduan acara hijau akan diberi sijil pengiktirafan acara hijau. 
 
Antara organisasi yang terlibat ialah Politeknik Tuanku Syed Sirajuddin (PTSS), Kolej komuniti 
Sandakan, UiTM Cawangan Terengganu Kampus Dungun, Politeknik Muadzam Shah (PMS), 
POLIMAS, Boustead Naval Shipyard Sdn Bhd, Pangkalan TLDM, Pusat Sukan, UUM, KPJ 
University College (KPJUC), Kolej Universiti Islam Pahang Sultan Ahmad Shah (KUIPSAS), Kelab 
Pelajar BTM (TOMAS) dan Kelab Softball, UUM. 

